
SÖZBAŞY

Hormatly okyjy!

Türkmenistanyň Ylymlar akademiýasynyň Tehnologiýalar merkeziniň ylmy-amaly elektron 
žurnalynyň şu sanyny siziň dykgatyňyza hödürleýäris.

Ylmyň dürli ugurlaryna bagyşlanan žurnalyň şu sanynda Türkmenistanda ylmyň ileri tutulýan 
ugurlaryna laýyklykda ýurdumyzyň alymlarynyň ýerine ýetiren ylmy işleri ýerleşdirildi.

«Nebit galyndylarynyň fiziki-himiki we mikrobiologiki derňewi» atly makalada Türkmenistanyň 
nebiti gaýtadan işleýän zawodlaryndan alnan nebit bilen hapalanan topraklaryň hem-de nebit 
galyndylarynyň mikrobiologik we mikologik derňewleriniň esasynda alnan netijeler beýan edilýär. 
Nebitşlamyň fiziki-himiki, fiziki-mehaniki we mikrobiologik derňewleriniň netijesinde uglewodorod-
oksidleýji mikroorganizmleri ýüze çykarmak boýunça işler ýerine ýetirilýär. Türkmenistanyň aborigen 
mikroflorasyndan peýdalanyp, nebiti okislendirji mikroorganizmleriň arassa nusgalyklaryny bölüp 
almak bilen, nebit bilen hapalanan topragy dikeltmegiň mümkinçilikleri derňelýär.

«Suwlary demir we marganes ionlaryndan arassalamak» atly makalada ýerli tebigy mineral 
serişdeleri ulanmak bilen, duzly suwy käbir maddalardan arassalamak meselesine seredilýär. Işde 
tebigy hem-de termiki taýdan modifisirlenilen ýerli dolomiti ulanyp, suwy marganes we demir 
ionlaryndan arassalamagyň usuly işlenilip düzülýär.

«Kaliý ýodatyny almagyň usuly we innowasion tehnologiýasy» atly makalada, kaliý ýodatyny 
almagyň ekologiýa taýdan arassa innowasion tehnologiýasy hödürlenilýär. Kaliý ýodatyny almagyň 
ýokary çykymly usuly ýoduň kaliý gidroksidi bilen reaksiýasyna we emele gelen ýodid ýodat 
garyndysynyň hlor bilen aşgar gurşawynda oksidlendirilmegine esaslanýar. Işlenilip düzülen usulyň 
häzirki önümçilikde ulanylýan usullara garanda önümiň çykymyny ýokarlandyrmaga mümkinçilik 
berýändigi görkezilýär.

«Kämilleşdirilen A5П-М1 iýmitlendiriş gurşawyny hlorella mikrosuwotuny öşdürmekde 
ulanmagyň meseleleri» atly makalada hlorellanyň iýmitlendiriji deňagramlaşdyrylan A5П gurşawyny 
kämilleşdirmek bilen, A5П-M1 iýmitlendiriji gurşawy hödürlenilýär. Karbamid, ammofos, K2SO4, 
Mg2SO4 ýaly organiki-mineral maddalary özünde saklaýan bu iýmitlendiriji gurşawyň hlorellanyň 
himiki birleşmelere bolan islegini doly kanagatlandyrýandygy subut edilýär.

«Programmalaýyn ornaşdyrylan logiki dolandyryjy gurluşlar tehnologik enjamy awtomatlaşdyrmak 
ulgamynyň önümi» atly makalada sanly ulgama geçilmegi bilen analog ulgamda ýetilip bilinmejek täze 
hil görkezijisiniň derejesine getirip biljek ýöriteleşdirilen mikrodolandyryjy gurluşlaryň binýadynda 
senagat önümçiligini dolandyrmak meselesine seredilýär. Dolandyrylýan elektronikanyň göwrüminiň 
we agramynyň azalmagyny, ygtybarlylygynyň hem-de ulanylyş möhletiniň ýokarlanmagyny, ýerli we 
uzakdan dolandyrylmagyny, senagat gurnawynyň ýagdaýy we gözegçilik edilýän ululyklar baradaky 
maglumatyň ornaşdyrylan ekranda görkezilmegini, dessin çalt dolandyrmak mümkinçiliklerini 
özünde jemleýän ýöriteleşdirilen mikro dolandyryjy gurluş işlenilip düzülýär.

«II görnüşli süýjüli diabeti bolan näsaglarda üznüksiz parodontitiň barlag usullarynyň görkezijileri» 
atly makalada näsaglaryň ýaşynyň ulalmagy we süýjüli diabetiň kliniki derejesiniň çuňlaşmagy bilen, 
paradontda gaýnaglama hadysasynyň has agyr geçýändigi kesgitlenilýär. Süýjüli diabetli näsaglaryň 

äňleriniň alweolýar süňk dokumalarynda metabolizmiň we gan üpjünçiliginiň bozulmalarynyň agyz 
boşlugynyň agzalarynyň ýagdaýyna täsir edýändigi sebäpli, kliniki, funksional, laborator üýtgemeleri 
anyklamaga, ygtybarly bejergini we öňüni alyş çärelerini wagtynda amal etmäge ýardam berjekdigi 
subut edilýär.

«Endemik dermanlyk ösümligi sitwar görnüşli ýowşanyň çig malyndaky flawanoidleriň 
anyklanylyşy» atly makalada Köpetdagyň endemik dermanlyk ösümligi bolan sitwar görnüşli 
ýowşanyň (Artemisia ciniformis Krasch. et M. Pop. ex Poljak.) ýerüsti çig malynyň düzümindäki 
flawonoidler mukdar taýdan anyklanylýar we bu ösümligi derman senagatynda peýdalanmagyň 
mümkinçilikleriniň ylmy seljermesi geçirilýär.

Žurnalyň redaksiýasy makalalaryňyza sabyrsyzlyk bilen garaşýar.

Žurnalyň redaksion geňeşi

